BOSNA I HERCEGOVINA

Federacija Bosne i Hercegovine

KANTONALNO TUŽILAŠTVO

TUZLANSKOG KANTONA 

Na osnovu ukazane potrebe, a u cilju kvalitetnog i pravilnog informisanja javnosti putem medija, glavni tužilac utvrđuje : 

P R O T O K O L

o pružanju informacija medijima

u vezi sa krivičnim postupcima

Zbog izražene potrebe za kvalitetnim i pravilnim informisanjem javnosti putem medija, o tekućim krivičnom postupcima;

Imajući u vidu da bi organi krivičnog gonjenja, Tužilaštvo i policija, bili dužni na pravilan i pravedan način zaštititi ljudska prava svih strana i lica koja na bilo koji način učestvuju u krivičnom postupku;

Uvažavajući činjenicu da ova materija još uvjek nije u dovoljnoj mjeri i na kvalitetan način ustrojena u Tužilaštvima u Bosni i Hercegovini i da Bosna i Hercegovina, Federacija Bosne i Hercegovine te Tuzlanski kanton nisu donijeli normativne akte koji regulišu ovu materiju;

Uzimajući u obzir da su domaći mediji još uvijek nedovoljno razvijeni i da je u medijskom izvještavanju nedovoljno izraženo razumijevanje aktuelnog krivičnog postupka, pravila i procedura, načela krivičnog zakona te prava svih učesnika krivičnog postuka;

Izražavajući zabrinutost sve prisutnije komercijalizacije informacija koje se odnose na krivični postupak i izraženi senzacionalizam u izvještavanju; 

Ističući dužnost, kako organa gonjenja tako i medija, da posebno vode računa o pravima osumnjičenih osoba, pravima maloljetnika i djece, te drugih na bilo koji način ugroženih lica u krivičnom postupku; 

Podsjećajući na obaveze koje proizilaze iz Evropske Konvencije o zastiti ljudskih prava i osnovnih sloboda (u daljem tekstu Konvencija), a posebno članova 6 (pretpostavka nevinosti i pravedno suđenje), 8 (zaštita privatnosti) i 11 (pravo novinara i medija da uspostave profesionalna dobrovoljna udruženja);

U želji da uz puno poštovanje ljudskih prava u isto vrijeme njegujemo prava na slobodu izražavanja i informisanja u vezi sa krivičnim postupcima;
Kantonalno tužilaštvo Tuzlanskog kantona
Poziva medije i novinare da :

1) Kroz stručna dobrovoljna udruženja izrade profesionalne i etičke standarde za sve novinare koji su u vezi sa medijskim izvještavanjem o krivičnim postupcima, te da njeguju poštovanje takvih profesionalnih i moralnih standarda i smjernica;
2) Da u svojim izvještajima osumnjičena i optužena  lica tretiraju kao nevine sve dok ih sud ne oglasi krivim pravosnažnom presudom, a radi se o pravu koje direktno proizilazi iz člana 6 Konvencije i člana 3 Zakona o krivičnom postupku u Federaciji Bosne i Hercegovine; Da poštuju dostojanstvo i sigurnost osumnjičenog, optuženog, osuđene osobe, svjedoka i oštečenih,  te policajaca, tužilaca i sudaca i drugih osoba, a naročito kada se radi o informacijama koje nisu od javnog interesa, a koja prava proizilaze iz člana 8 Konvencije;

3) Da se uzdrže od pominjanja prijašnjih prijestupa osobe ukoliko to nije od javnog interesa;

4) Da budu osjetljivi na interese svih maloljetnih osoba i djece i svih drugih ranjivih osoba (žrtve, članovi porodica žrtava i sl.)koje u bilo kojem svojstvu učestvuju u krivičnom postupku ili su u vezi sa krivičnim postupkom;

5) Da izbjegavaju prejudiciranje rezultata krivične istrage i sudskog postupka;

6) Da izbjegavaju pristrasno i potcjenjivačko komentarisanje krivičnog postupka, te da prilikom izvještavanja nemaju skrivene motive zbog kojih izvještavaju;

7) Da izvještavanje o krivičnom postupku povjere novinarima sa adekvatnim znanjem za izvještavanje o ovoj materiji;

 Kantonalno tužilaštvo Tuzlanskog kantona se obavezuje da će:
1) Ohrabrivati odgovorno izvještavanje u vezi sa krivičnim postupcima u medijima,  te da će podržavati i pomagati obuku novinara na polju zakona iz krivičnopravne materije u saradnji sa medijima i njihovim organizacijama, obrazovnim ustanovama, zbog boljeg razumjevanja instituta krivičnog prava i krivičnog procesa.

2) Podržati svaku inicijativu koja će dovesti do definisanja profesionalnih i etičkih standarda u vezi sa medijskim izvještavanjem iz krivičnih postupaka;

3) Uključiti se u smislu davanja stručne pomoći u rad novinarskih udruženja i pružiti svaku drugu pomoć koja je u interesu pravilnog, zakonitog i moralnog izvještavanja iz krivičnih postupaka;
4) Prilikom davanja informacija medijima poštovati odredbe člana 11 Zakona o Kantonalnom tužilaštvu Tuzlanskog kantona  članova 6, 8 i 11 Evropske konvencije o zaštiti ljudskih prava i osnovnih sloboda, Preporuke 13 Vijeća ministara Evropske unije zemljama članicama o pružanju informacija medijima u vezi sa krivičnim postupcima od dana 10.7.2003.godine,  te odredbe Zakona o slobodi pristupa informacijama u FBiH;

5) Imati u svom sastavu organizovanu službu koja će informisati javnost o tekućim krivičnim postupcima i drugim aktuelnostima koji su u vezi sa Kantonalnim tužilaštvom Tuzlanskog kantona, te da će medijima obezbjediti mogućnost redovnog kontaktiranja sa stručnom i ovlaštenom osobom iz Tužilaštva koja će na adekvatan stručan i obostrano zadovoljavajući način pružati informacije o tekućim postupcima medijima.

6) Učiniti dostupnim ovaj Protokol medijima, javnosti, sudovima,Visokom sudskom i tužilačkom vijeću BiH i svakoj osobi koja ima interes;
7) Pridržavati  se vlastitih principa koji proizilaze iz osobenosti krivičnog sistema Bosne i Hercegovine i Federacije Bosne i Hercegovine usklađenih sa odredbama člana 11 Zakona o Kantonalnom tužilaštvu Tuzlanskog kantona , članova 6, 8 i 11 Evropske konvencije o zaštiti ljudskih prava i osnovnih sloboda, Preporuke 13 Vijeća ministara Evropske unije zemljama članicama o pružanju informacija medijima u vezi sa krivičnim postupcima od dana 10.7.2003.godine te odredbi Zakona o slobodi pristupa informacijama u F BiH;
U nedostatku domaće pravne regulacije ovih pitanja Kantonalno tužilaštvo Tuzlanskog kantona, ustanovilo je 19. principa koji se tiču pružanja informacija u vezi sa krivičnim postupkom putem medija i obavezalo se kroz Protokol o pružanju informacija medijima u vezi sa krivičnim postupcima da će poštovati ovih 19 principa i istovremeno da će poštovanje ovih 19 principa zahtjevati i od medija u slučajevima kada izvještavaju o krivičnim postupcima, a u kojima postupa ovo Tužilaštvo.
Dodatak protokolu o pružanju informacija putem medija
Principi koji se tiču pružanja informacija u vezi sa krivičnim postupkom  

putem medija:
Princip 1 - Informacije javnosti putem medija

Javnost mora biti u mogućnosti da putem medija bude informisana o aktivnostima Kantonalnog tužilaštva Tuzlanskog kantona, radi čega novinari moraju imati mogućnost da slobodno izvještavaju i komentarišu funkcionisanje pravosudnog sistema i rada Kantonalnog tužilaštva Tuzlanskog kantona. 

Princip 2 - Ograničenja

Prilikom izvještavanja o krivičnim postupcima Kantonalno tužilaštvo Tuzlanskog kantona  i mediji podliježu ograničenjima koja proizilaze iz ovih principa.
Princip 3 -Pretpostavka nevinosti

Poštivanje pretpostavke nevinosti je integralni dio prava na pravedno suđenje. 
S tim u vezi informacije, mišljenja i stavovi prilikom izvještavanja u krivičnom postupku ne smiju stvarati predrasude o  bilo čijoj krivici.
Princip 4 -Tačnost informacija

Kantonalno tužilaštvo Tuzlanskog kantona medijima smije davati smo tačne i provjerene informacije ili informacije koje su zasnovane na razumnim pretpostavkama.

Princip 5 - Zabrana iznošenja neistina

Kantonalno tužilaštvo Tuzlanskog kantona ne smije svjesno dati netačnu informaciju radi prikrivanja tačne informacije, čak i onda kada iznošenje tačne informacije može ugrožavati krivični postupak.

Princip 6 - Zabrana diskriminacije

Kada pojedini mediji na legalan način dobiju informaciju od Kantonalnog tužilaštva Tuzlanskog kantona, Tužilaštvo je dužno istu informaciju ustupiti ili učiniti dostupnom svim drugim medijima koji su ovu informaciju tražili ili će je zatražiti.
Princip 7 - Način pružanja informacije

Kada Kantonalno tužilaštvo Tuzlanskog kantona  odluči medijima ustupiti neku informaciju dužno je to učuniti na nediskriminirajući način, a kada je moguće putem saopštenja za medije, pres konferencija putem ovlaštenog dužnosnika ili drugim adekvatnim putem,  pri ćemu će se voditi računa o vremenskim rokovima novinara.
Princip 8 - Redovnost informacija

U krivičnim postupcima od javnog interesa i postupcima koji su od posebnog interesa javnosti, Kantonalno tužilaštvo TK će redovno informisati medije o svom suštinskom djelovanju u konkretnom krivičnom postupku, pri čemu će voditi računa da ovakvo informisanje ne opterećuje tajnost istrage i ne omete samo vođenje krivičnog postupka.
Princip 9 - Zabrana iskorištavanja informacija

Kantonalno tužilaštvo Tuzlanskog kantona ne smije informacije iskorištavati u komercijalne svrhe ili bilo koje svrhe osim onih koje su relevantne za sprovođenje zakona.

Princip 10 - Zaštita privatnosti

Prilikom davanja informacija o osumnjičenoj, optuženoj ili osuđenoj  osobi, ali i svim drugim učesnicima u krivičnom postupku Kantonalno tužilaštvo Tuzlanskog kantona će poštovati njihovo pravo na zaštitu privatnosti u skladu sa članom 8 Konvencije. Posebnu zaštitu Tužilaštvo će pružati maloljetnim osobama, žrtvama u krivičnim djelima iz oblasti krvnih i seksualnih delikata i drugim ranjivim osobama, žrtvama svjedocima, te članovima porodice osumnjičenih, optuženih i osuđenih lica. Posebno će se imati u vidu štetnost nepotrebnog objavljivanja identiteta osumnjičenih osoba, te štetnom efektu koji iz takve informacije proizilazi.
Princip 11- Davnje identiteta osumnjičene, optužene ili osuđene  osobe

Kantonalno tužilaštvo Tuzlanskog kantona može objaviti  identitet osumnjičene osobe nakon potvrđivanja optužnice, a samo izuzetno i prije potvrđivanja optužnice.

Do potvrđivanja optužnice, u načelu, Tužilaštvo neće javnosti odavati imena i prezimena osumnjičenih osoba kao ni druge podatke  koji omogućavaju identifikaciju osumnjičenog.

U slučaju vođenja krivične istrage javnosti se mogu na uvid dati inicijali osumnjičene osobe.

Princip 12 - Izuzeci od principa 11

Ukoliko je to od izrazitog interesa javnosti ili je u interesu krivičnog postupka Tužilaštvo izuzetno može obavjestiti javnost o identitetu osumnjičene osobe i prije potvrđivanja optužnice.

Tužilaštvo će uvijek i u svim fazama postupka obavijestiti javnost o identitetu osoba koje su lišene slobode.

Princip 13 - Pravo na ispravku i odgovor

Svako ko je bio predmetom nekorektnog ili klevetničkog pisanja medija u kontekstu krivičnih postupaka treba imati pravo na ispravku ili odgovor.

Pravo na ispravku treba biti dostupno i ukoliko medijsko izvještavanje sadrži netačnosti koje su iznesene u kontekstu krivičnog postupka.
Princip 14 - Zabrana prejudiciranja odluke i rezultata postupka

Informacija koje Tužilaštvo daje na uvid javnosti ne smije prejudicirati rezultat istrage ili sudskog postupka. 

Princip 15 - Podrška medijskom izvještavanju

Objavljivanje optužnica i drugih relevantnih informacija koje se odnose na krivični postupak ili Kantonalno tužilaštvo Tuzlanskog kantona, treba obezbjediti na jednostavan zahtjev i u dogledno vrijeme, ukoliko je to izvodljivo i ukoliko se radi o informaciji koja je u interesu javnosti.
Princip 16 - Zaštita identiteta svjedoka

Identitet svjedoka ne smije u pravilu biti otkrivan, osim ako je sam svjedok dao saglasnost za objavljivanje, ukoliko je svjedočenje već objavljeno ili je objavljivanje identiteta svjedoka od javnog značaja.
Princip  17 - Zabrana komentiranja sudskih odluka

U javnim istupima Tužilaštvo ne smije komentarisati odluke Sudova. 

Zakon propisuje odnos Tužilaštva prema odluci Suda, njegovim pravima i dužnostima propisanih članom 45 ZKP F BiH.

Princip 18 - Medijsko izvještavanje o osuđenim licima

Novinarima treba omogućiti kontaktiranje osoba koje izdržavaju kaznu zatvora.

Novinari ne smiju imati kontakta sa pritvorenim osobama.

U cilju reintegracije u društvo osoba koje su izdržale pravosnažno izrečene kazne, u skladu sa načelom zaštite privatnosti, novinari ne bi trebali pisati o ranijim prekršajima ovih osoba, osim ako su im to izričito odobrila osuđena lica ili ako se osuđenom licu sudi za novo krivično djelo ili je ranije krivično djelo iz drugog razloga ponovo postalo vijest od javnog značaja.
Princip  19 - Izuzetak od zabrane diskriminacije

Tužilaštvo može uskratiti informaciju onim novinarima koji su u kokretnom krivičnom predmetu kršili neki od ovih principa ili su svjesno ili zlonamjerno netačno obavještavali javnost o pojedinim slučajevima krivičnog gonjenja.
Odjel za odnose sa javnošću
Admir Arnautović
GLAVNI KANTONALNI TUŽILAC

                                                                  Šesenam Ćosić
MEMORANDUM SA OBJAŠNJENJIMA

O principima koji su tiču pružanja informacija 

u vezi krivičnih postupaka putem medija

I   U v o d

 1. Konvencija za zaštitu ljudskih prava i osnovnih sloboda (u daljem tekstu Konvencija) garantuje slobodu izražavanja i informisanja u okviru člana 10, pravo na pretpostavku nevinosti u okviru člana 6. i pravo na poštovanje privatnog i porodičnog života u okviru člana 8.

2. Pružanje informacija u vezi sa krivičnim postupkom vezuje se za pravo javnosti da bude informisano po pitanjima koja su od javnog značaja. Pravo na pravedno suđenje u okviru člana 6 Konvencije uključuje javnost rada sudova i  javno izricanje presuda. Otvorenost prema javnosti na prvom mjestu postiže se putem medija. Istovremeno, član 6 omogućava izuzimanje načela javnosti iz cijelog ili pojedinih dijelova krivičnog postupka, kako za organičeni broj slučajeva tako i za pojedine faze krivičnog i predkrivičnog postupka. Izuzeća u slučaju člana 6 Konvencije u suptilnoj su vezi sa članom 10 Konvencije, a i sa članom 8 koji nemaće obavezu zaštite privatnosti. 

3. U našem društvu, našem krivičnom sistemu i u našim medijima u posljednje vrijeme, a nakon reforme krivičnog zakonodavstva pitanje medijskog aspekta načela javnosti je izuzetno dobilo na značaju kada je u pitanju sam krivični postupak. Načelo javnosti i slobodu izražavanja i informisanja treba na pažljiv način u skladu sa relevantnim zakonima dovesti u vezu i sa interesom krivične istrage pravima osumnjičenih osoba, a posebno pitanju povjerljivosti krivične istrage, pitanju uticaja medija na svjedoke, a i sudije i tužioce i sl. 

4. Bosna i Hercegovina uopšte, pa tako i Federacija BiH i Tuzlanski kanton u normativnom smislu nisu izgradili i definisali ovu oblast, a i Udruženje novinara u svom Kondeksu ponašanja također ovu oblast nije izgradilo i pravilno regulisalo. S druge strane, Bosna i Hercegovina treba da teži međunarodnim standardima koji su u zemljama zapadne demokratije opće prihvaćeni, te da i sama ova pitanja reguliše na pravilan i zakonit način, u maksimalnoj mjeri poštujući sva propisana ljudska prava koja su inače ugrađena u naše ustavne akte i naše krivično zakonodavstvo.

5. Pored Evropske konvencije o ljudskim pravima, koja je u značajnoj mjeri «ugrađena» u Zakone o krivičnim postupcima u BiH, veliki značaj na ovu oblast ima i preporuka broj 13  Vijeća Evrope komiteta ministara  upućena zemljama članicama, a koja se odnosi na pružanje informacija putem medija u vezi sa krivičnim postupcima. Komitet Vijeća ministara je istovremeno dao preporuku da zemlje članice, a samim tim i zemlje koje imaju tendenciju da budu članice, ovu preporuku široko distribuirju i u najvećoj mjeri primjenjuju u praksi. 

6. U nedostatku domaće pravne regulacije ovih pitanja Kantonalno tužilaštvo Tuzlanskog kantona, ustanovilo je 19 principa koji se tiču pružanja informacija u vezi sa krivičnim postupkom putem medija i obavezalo se kroz Protokol o pružanju informacija medijima u vezi sa krivičnim postupcima da će samo poštovati ovih 19. principa i istovremeno da će poštovanje istih zahtjevati i od medija u slučajevima kada izvještavaju o krivičnim postupcima, a u kojima postupa ovo Tužilaštvo. 

  II - Komentar uz principe

Princip 1- Informacija javnosti putem medija
Javnost mora biti u mogućnosti da putem medija bude informisana o aktivnostima Kantonalnog tužilaštva Tuzlanskog kantona, radi čega novinari moraju imati mogućnost da slobodno izvještavaju i komentarišu funkcionisanje pravosudnog sistema i rada Kantonalnog tužilaštva TK.

Članom 10 Evropske konvencije garantovano je pravo javnosti da dobija informacije koje su od javne važnosti. Tu se posebno ističe princip javnog saslušanja i javnog objavljivanja presude, a koji su u okrivu člana 6 Konvencije. Mediji moraju imati mogućnost da informišu javnost o aktivnostima Kantonalnog tužilaštva TK, te u skladu s tim, imati i mogućnost da slobodno izvještavaju i komentarišu funkcionisanje pravosudnog sistema i unutar njega i rada samog Kantonanog tužilaštva TK . Primjena ovog principa nije neograničena i njegova primjena mora biti uklađena sa odredbama Zakona o kantonalnom tužilaštvu TK, Zakona o slobodi pristupa informacijama, i Krivičnom zakona i Zakona o krivičnom postupku. 

Princip 2 - organičenja
Prilikom izvještavanja o krivičnim postupcima Kantonalno tužilaštvo TK i mediji podliježu ograničenjima koja proizilaze iz ovih principa.

Mediji ne mogu imati neograničeno pravo da izvještavaju o krivičnim postupcima. Ograničenja koja mediji moraju imati u izvještavanju upravo su iskazana kroz neke ovih devetnaest principa, a tiču se prije svega osnovnih ljudskih prava i sloboda koje ima svaki građanin, bez obzira da li je on osumnjičen da je učinio neko krivično djelo ili nije. Osobenost mogućnosti pristupa informacija u Kantonalnom tužilaštvu TK u odnosu na cijeli pravosudni sistem proizilazi iz činjenice da je gro interesovanja medija o krivičnim postupcima u tužilaštvu vezanih za vođenja krivičnih istraga u ovom Tužilaštvu koje sprovodimo u skladu sa odredbama Zakona o krivičnom postupku, ali i koje podrazumijeva i dva osnovna organičenja koja se odnose na princip pretpostavke nevinosti i interes zaštite tajnosti krivične istrage.

Princip 3-prepostavka nevinosti 
Poštivanje pretpostavke nevinosti je integralni dio prava na pravedno suđenje. S tim u vezi, informacije mišljenja i stavovi prilikom izvještavanja u krivičnom postupku ne smiju stvarati predrasude o  bilo čijoj krivici.

Članom 6 stav 2. Evropske konvencije garantovano je pravo na pretpostavku nevinosti. Istovremeno članom 3 Zakona o krivičnom postupku u BiH i Fedaraciji BiH je također garantovano ovo pravo za svaku osumnjičenu osobu. To je prije svega proceduralno pravo koje definiše obavezu tužioca stavljajući na Tužilaštvo teret dokazivanja u krivičnom postupku. Stoga mediji prilikom izvještavanja u toku pojedinih krivičnih postupaka ne bi trebali izvještavati o krivičnom postupku na način koji će u javnosti stvarati predrasudu da je neko kriv i prije nego što mu je izrečena kazna. Optuženi ima pravo da se njegova nevinost pretpostavlja. Obaveza Tužilaštva i suda da poštuju pretpostavku nevinosti je imeprativno nametnuta odredbama Zakona o krivičnom postupku. Međutim, u našem zakonodavstvu ovakva obaveza nije nametnuta medijima, a istovremeno je u najvećem broju evropskih zemalja ovakva obaveza nametnuta medijima i mediji koji ne poštuju ovakvu obavezu zbog istog mogu biti sankcionisani. 

Princip 4  - tačnost informacija 
Kantonalno tužilaštvoTuzlanskog kantona medijima smije davati smo tačne i provjerene informacije ili informacije koje su zasnovane na razumnim pretpostavkama.

Princip 5 - Zabrana iznošenja neistina
Kantonalno tužilaštvo Tuzlanskog kantona ne smije svjesno dati netačnu informaciju radi prikrivanja tačne informacije, čak i onda kada iznošenje tačne informacije može ugrožavati krivični postupak.

Tačnost informacija važna je za pitanje kredibiliteta Kantonalnog tužilaštva TK  i kredibiliteta medija. S toga se ovim principom Tužilaštvu nameće obaveza da medijima smije dati samo tačnu informaciju - informaciju koja je zasnovana na činjenicama ili u najgorem slučaju razumnoj prepostavci. Ukoliko je informacija zasnovana na razumnoj prepostavci, prilikom davanja informacije to treba jasno naznačiti. Princip treba da spriječi medije da namjerno pruže netačnu informaciju kako bi umanjili autoritet Tužilaštva, ali isto tako, princip treba da spriječi i Tužilaštvo da svjesno daje netačnu informaciju u namjeri da prikrije istinu. Ponekad se može desiti da Tužilaštvo davanjem tačne informacije naruši neke od principa koje su ovdje navedeni, ali to u svakom slučaju mora biti izuzetak i nikada ne smije biti na inicijativu samog Tužilaštva. Međutim, ukoliko mediji raspolažu tačnom informacijom Tužilaštvo se ne smije poslužiti lažima čak i ako je to u izrazitom interesu samog krivičnog postupka, odnosno u interesu tajnosti istrage, jer takvo ponašanje jako  narušava kredibilitet same ustanove. 

Princip 6 – Zabrana diskriminacije

Kada pojedini mediji na legalan način dobiju informaciju od Kantonalnog tužilaštva TK, Tužilaštvo je dužno istu informaciju ustupiti ili učiniti dostupnom svim drugim medijima koji su ovu informaciju tražili ili će je zatražiti.

Tužilaštvo prilikom davanja informacije ne smije diskriminirati pojedine medije na način da informaciju omogućava nekom od medija, a istovremeno drugom mediju uskraćuje informaciju. Ako je određenu informaciju Tužilaštvo ustupilo nekom od medija, Tužilaštvo je dužno tu istu informaciju učiniti dostupnom svakom drugom mediju koji je ovu informaciju već zatražio ili će je zatražiti.  Ukoliko Tužilaštvo daje informaciju  na svoju inicijativu putem saopštenja, ovo saopštenje u svakom slučaju mora učiniti dostupno svakom zainteresovanom novinaru, bilo da se ova informacija javno oglasi u Tužilaštvu ili na neki drugi način (prezentacija preko web stranice Tužilaštva).

Princip 7 – Način pružanja informacije

Kada Kantonalno tužilaštvo TK odluči medijima ustupiti neku informaciju, dužno je to učuniti na nediskriminirajući način, a kada je moguće putem saopštenja za medije, pres konferencija, putem ovlaštenog dužnosnika ili drugim adekvatnim putem,  pri ćemu će se voditi računa o vremenskim rokovima novinara.

Tužilaštvo u okviru ovog principa treba pružati svoje informacije medijima na organizovan način od strane ovlaštenog službenika. Službenik koji je ovlašten za davanje informacije mora biti stručno osposobljen za obavljanje ovakvih poslova i zadataka, mora imati visok stepen edukacije i poznavanja krivičnopravne materije i pravila krivičnog postupka i mora biti na relativno lak način dostupan medijima za davanje, kako verbalnih informacija, tako i pismenih informacija putem sredstava javnog informisanja ili na drugi način.  Pored toga, Tužilaštvo može uspostaviti i drugi način davanja informacija medijima javnim objavljivanjem uobičajenih termina u kojima se informacije mogu dobiti, stavljanjem informacijama o zakazanim ročištima, javnim objavljivanjem optužnica putem prezentacije medijima, a kao vrlo korisno sredstvo za činjenje informacije dostupnom redovna praksa Tužilaštva treba postati istovremena prezentacija informacije putem web stranice Tužilaštva, na taj način će informacija postati dostupna svakom zainteresovanom novinaru.

Princip 8 – Redovnost informacija

U krivičnim postupcima od javnog interesa i postupcima koji su od posebnog interesa javnosti, Kantonalno tužilaštvo TK  će redovno informisati medije o svom suštinskom djelovanju u konkretnom krivičnom postupku, pri čemu će voditi računa da ovakvo informisanje ne opterećuje tajnost istrage i ne omete samo vođenje krivičnog postupka.

U slučajevima vođenja krivičnih istraga koje izazivaju izuzetnu pažnju javnosti postoji vjerovatnoća, i u praksi se stalno dešava, da novinari sprovode vlastite novinarske istrage koje se redovno dešavaju uporedo sa tužilačkom istragom. Takve istrage mogu nositi i rizik negativnih efekata na tok tužilačke krivične istrage, jer bi svojim javnim objavljivanjem mogle objavljivati imena svjedoka, imena osumnjičenih osoba čiji identitet nije poznat i sl. Istovremeno dešava se i realno je moguće da paralelene novinarske istrage mogu nositi i pozitivne efekte poput otkrivanja novih svjedoka, osumnjičenih, identifikovanja dokaza i sl. Neželjeni tok ovakvih istraga redovno se može spriječiti na način urednog i redovnog informisanja javnosti o suštinskim aktivnostima Tužilaštva u konkretnim krivičnim istragama. Stoga će u svakom slučaju kada se radi o predmetu koji je od izrazitog interesa javnosti, a u kojem predmetu je već davalo informacije, Tužilaštvo redovno informisati javnost o svojim suštinskim aktivnostima u konkretnom predmetu. 

Princip 9 – Zabrana iskorištavanja informacija

Kantonalno tužilaštvo TK ne smije informacije iskorištavati u komercijalne svrhe ili bilo koje svrhe osim onih koje su relevantne za sprovođenje zakona.

Tužilaštvo ne smije iskorištavati informacije koje daje medijima u komercijalne svrhe. Takvo informisanje nosilo bi rizik umanjenja nepristrasnosti sudskih organa i policije. Pored toga, to bi moglo zabraniti novinarima i medijima pristup takvim informacijama zbog cijene informacije. U tom smislu informacije ne bi trebale biti korištene u druge svrhe osim one svrhe koje su relevantne za sprovođenje zakona. Istovremeno ovaj princip ne isključuje mogućnost naplaćivanja naknade za pružanje informacija od strane tužilačkih organa, a jedino s ciljem pokrivanja troškova koji mogu nastati obezbjeđivanjem i širenjem tih informacija (troškovi kopiranja, pristupa zaštićenim internet stranicama, i eventualnim drugim troškovima.

Princip 10 – Zaštita privatnosti

Prilikom davanja informacija o osumnjičenoj, optuženoj ili osuđenoj  osobi ali i svim drugim učesnicima u krivičnom postupku Kantonalno tužilaštvo TK će poštovati njihovo pravo na zaštitu privatnosti u skladu sa članom 8 Konvencije. Posebnu zaštitu Tužilaštvo će pružati maloljetnim osobama, žrtvama u krivičnim djelima iz oblasti krvnih i seksualnih delikata i drugim ranjivim osobama, žrtvama, svjedocima te članovima porodice osumnjičenih, optuženih i osuđenih lica. Posebno će se imati u vidu štetnost nepotrebnog objavljivanja identiteta osumnjičenih osoba te štetnom efektu koji iz takve informacije proizilazi.

Svaka osoba ima pravo na zaštitu privatnog i porodičnog života što je u skladu sa članom 8 Evropske konvencije. Ovaj princip odnosi se na zaštitu osumnjičenih, optuženih, osuđenih osoba i dr. strana u krivičnom postupku, za koju zaštitu ne smiju biti uskraćeni bez obzira na njihovu umješanost u određeni krivični postupak. Navođenje imena osumnjičene, optužene ili osuđene osobe može izazvati teže i ozbiljnije posljedice od onih koje će izazvati eventualno izrečena kazna. Takvo navođenje utiče na ugled osobe i sa posebnim oprezom treba postupati u toku krivičnog postupka kada se prilikom davanja informacija medijima imenuju lica koja se terete za izvršenje nekog krivičnog djela. Ovaj princip koji se odnosi na zaštitu privatnosti je svakako u suprotnosti sa principom 1., koji definiše pravo javnosti da putem medija bude informisana o aktivnostima Kantonalnog tužilaštva TK. Međutim ova dva principa mogu zajedno egzistirati, ali u tom pogledu bi morala biti postavljena čvrsta pravila kako i kada objaviti identitet osumnjičene osobe. U Bosni i Hercegovini ova pravila nisu definisana i naše mišljenje je da bi se Tužilaštvo, sudovi, policija, a prije svega mediji, trebali ravnati prema odredbama Evropske konvencije i Preporuci 13. Vijeća ministara Evropske Unije. Na osnovu ovih akata Bosna i Hercegovina, pri čemu govorimo u najširem smislu obuhvatajući na taj način i zakonodavnu vlast, bi trebala ovo područje i sama normativno urediti, a ista obaveza bi se morala nametnuti i medijima, jer današnji Zakon o medijima i novinarski kodeks ovu oblast ne regulišu na bilo kakav način. 
Princip 11 – Davanje identiteta osumnjičene, optužene ili osuđene  osobe

Kantonalno tužilaštvo TK može objaviti  identitet osumnjičene osobe nakon potvrđivanja optužnice, a samo izuzetno i prije potvrđivanja optužnice.

Do potvrđivanja optužnice, u načelu, Tužilaštvo neće javnosti odavati imena i prezimena osumnjičenih osoba kao ni druge podatke  koji omogućavaju identifikaciju osumnjičenog. U slučaju vođenja krivične istrage javnosti se  mogu na uvid dati inicijali osumnjičene osobe.

Naše mišljenje jeste, a u skladu sa tim mišljenjem Kantonalno tužilaštvo TK i postupa, da se prije potvrđivanja optužnice u pravilu ne smije odavati identitet osumnjičene osobe, samo izuzetno se može objaviti  prije potvrđivanja optužnice. Prije potvrđivanja optužnice Tužilaštvo ne bi trebalo davati na uvid ni one podatke koji nesumnjivo određuju ko je osumnjičena osoba (npr. N.M. vlasnik preduzeća D.o.o. «Sefo»). U slučaju vođenja krivične istrage, po našem mišljenju, može se javnost obavijestiti o inicijalima osumnjičenih osoba, ali i to ne treba biti obaveza Tužilaštva. Nakon što optužnica bude potvrđena tada je po prirodi stvari, u skladu sa našim Zakonom o krivičnom postupku, optužnica javna odluka Tužilaštva koja će se u skladu sa načelom javnosti procesuirati pred redovnim sudovima i tada se identitet osumnjičene osobe uvijek može objaviti, s tim što i tada treba voditi računa o interesu svih maloljetnih osoba koje učestvuju u postupku u bilo kojem svojstvu i u interesu drugih ugroženih osoba u postuku, a to može biti gotovo svaki svjedok i svaka oštećena osoba u postupku.
Princip 12 – Izuzeci od principa 11

Ukoliko je to od izrazitog interesa javnosti ili je u interesu krivičnog postupka  Kantonalno tužilaštvo TK, izuzetno, može obavijestiti javnost o identitetu osumnjičene osobe i prije potvrđivanja optužnice. Tužilaštvo će uvijek i u svim fazama postupka obavijestiti javnost o identitetu osoba koje su lišene slobode i nalaze se u pritvoru.

Moguće su i situacije u kojima Tužilaštvo može obavijestiti javnost o identitetu osumnjičene osobe i prije potvrđivanja optužnice. Na prvom mjestu Tužilaštvo ne smije prikrivati identitet osobe koja je lišena slobode, nakon što sud odredi mjeru pritvora. Smatramo da bi takvo ponašanje u kojem se identitet osobe koja je lišena slobode ne bi objavljivao, bi predstavljalo puno teže kršenje ljudskih prava, jer svaka osoba ima pravo da javnost zna da mu je država uskratila pravo slobode. Mi ovu pravnu situaciju čak smatramo imperativnom obavezom Tužilaštva da javnost obavještava o činjenici da je neko lišen slobode.

U drugim situacijama postoji mogućnost da se objavi identitet osumnjičene osobe kada optužnica nije potvrđena, pa je ovim principom to definisano kroz dvije mogućnosti: ako je to «od interesa javnosti» i ako je to «od interesa krivičnog postupka».

Slučajevi kada je to od interesa javnosti su slučajevi kada se radi o javnim osobama, odnosno osobama koje vrše javne funkcije, te u slučajevima kada se radi o osobama koje predstavljaju opasnost po građane. Stoga činjenica da je osumnjičena osoba koja se bavi nadriljekarstvom, odnosno koja se lažno predstavlja kao doktor, osoba koja je osumnjičena kao pedofil, osoba koja je vršilac javne dužnosti, pri čemu se posebno misli na osobe koje vrše političke funkcije i sl., podrazumijevaju znači prilike u kojima građani treba da znaju da su od nekoga eventualno ugroženi, a kada govorimo o nosiocima javnih funkcija radi se o osobama koje su dužne da trpe javnost jer im je funkcija u načelu javna.  Isto tako, često se dešavaju takve situacije da podnosioci prijava obavještavaju javnost da su protiv neke osobe podnijeli prijave, te u ovakvim slučajevima u javnosti dolazi do širenja dezinformacija koje još više mogu štetiti ugledu osumnjičene osobe, te u takvim slučajevima nakon što Tužilaštvo uđe u krivičnu istragu, a nipošto prije, istinita informacija o statusu osumnjičene osobe u istrazi može biti  i u interesu osumnjičene osobe, a posebno može biti u interesu osobe koja se u javnosti spominje kao osumnjičena, a u stvari nije osumnjičena. 

U svim ovim pravnim situacijama Tužilaštvo mora postupati sa pojačanim oprezom i mora imati u vidu da Tužilaštvo ne smije ni u kakvom slučaju davati netačne informacije, jer davanje netačne informacije jako narušava kredibilitet samog Tužilaštva. Stoga, ukoliko mediji postave precizno pitanje da li Kantonalno tužilaštvo vodi krivičnu istagu protiv npr. Mujić Muje ili Petrović Petra, naše je mišljenje da Tužilaštvo tada smije potvrditi informaciju, ali da ne smije takvu informaciju davati na svoju inicijativu. Svako Tužilaštvo pored ovoga često će biti izloženo pritisku medija za davanje informacija o predmetima u kojima je podnesena krivična prijava. U ovom slučaju ne radi se o osumnjičenim osobama, jer krivičnu prijavu može podnijeti svako i Tužilaštvo može potvrditi da se radi o podnesenoj prijavi, ali se mora insistirati na tome da se uz ovu informaciju obavezno naglasi da ta osoba nije osumnjičena za krivično djelo i da protiv nje u Tužilaštvu ne postoji krivični postupak. Najbolje je ovakve informacije davati putem kratkih pismenih saopštenja koja moraju biti objavljene u cjelosti, a ukoliko pojedini medij bude objavio parcijalnu informaciju na način da ugrožava prava osobe u skladu sa članom 8 Evropske konvencije, mišljenja smo da treba pristupati u skladu sa principom 19 i zatražiti odgovornost novinara, ukoliko je takvo nešto moguće.

Princip 13 – Pravo na ispravku i odgovor

Svako ko je bio predmetom nekorektnog ili klevetničkog pisanja medija u kontekstu krivičnih postupaka, treba imati pravo na ispravku ili odgovor.

Pravo na ispravku treba biti dostupno i ukoliko medijsko izvještavanje sadrži netačnosti koje su iznesene u kontekstu krivičnog postupka.

Pravo na odgovor srećom postoji u našem zakonodavstu, te stoga postoji obaveza medija da objave ispravku ili odgovor. Stoga u našem zakonodavstu ovo pravo nije upitno, ali je s druge strane upitno kada treba koristiti ovo pravo, pogotovo kada se radi o pitanju prava na demant, odnosno odgovor od strane institucija. Uvažavajući činjenicu da naši mediji stalno i gotovo redovno objavljuju netačnosti dešavalo bi se u praksi, ako bi se stalno davali demanti, da Tužilaštvo mora davati demante svakodnevno i po našem mišljenju time bi se postigli štetni efekti za Tužilaštvo. Demante treba davati izuzetno u slučaju najgrubljih kršenja  ljudskih prava od strane medija i treba ih obavezno objaviti prije svega u onom mediju koji je objavio netačnost. Demant se može objaviti i u drugom mediju, ali se ne bi trebao objavljivati prije nego se to pokuša objaviti u mediju koji je objavio neistinu.

Princip 14 – Zabrana prejudiciranja odluke i rezultata postupka

Informacija koju Kantonalno tužilaštvo TK daje na uvid javnosti ne smije prejudicirati rezultat istrage ili sudskog postupka. 

Informacije koje prenosi medij, a koje potiču iz krivičnih postupaka u zavisnosti od načina na koji se prezeniraju javnosti često prejudiciraju rezultat krivične istrage, ili rezultat sudskog postupka, odnosno iz takvih članaka često se sugeriše da li će neko biti oslobođen ili osuđen, odnosno da li će optužnica biti podignuta ili će krivična istraga rezultirati nepodizanjem optužnice. U toku krivične istrage Tužilaštvo ne bi smjelo iznositi informacije iz kojih proizilazi da će optužnica biti podignuta, da će neko biti osuđen, da je neko kriv i sl. U našem krivičnom zakonu cijela istraga spada u red internih radnji Tužilaštva i jedan od osnovnih zadataka istrage prije svega je utvrditi da li je uopšte počinjeno krivično djelo, pa tek potom da li je neko osnovano sumnjiv da je počinio krivično djelo. U određenoj mjeri, nakon podizanja optužnice prirodni stav tužioca koji optužnicu zastupa, a time i stav Tužilaštva, jeste takav da Tužilaštvo vjeruje da je njegova optužnica osnovana i tužilac prema tome ima taj subjektivni pristup optužnici. Ovaj subjektivni odnos tužioca prema optužnici je posebno izražen u našem krivičnom postupku nakon reforme iz augusta 2003.godine, sa izraženim elementima kontradiktornosti u toku suđenja. Suprotno tome, optuženo lice i odbrana optuženog na isti način javno iznose stav, da optuženi nije kriv i da je optužnica neosnovana. Stoga, nakon potvrđivanja optužnice Tužilaštvo mora zauzimati javni stav da vjeruje u svoju optužnicu i da očekuje osuđujuću presudu po toj optužnici, ali ipak u svojim nastupima i izjavama tužilac mora voditi računa o članu 6 stav 2. Evropske konvencije, odnosno o pitanju pretpostavke nevinosti i uvijek u tim izjavama koje mogu biti subjektivne istovremeno mora naglašavati činjenicu da optuženi nije kriv sve dok ga sud pravosnažno ne osudi i stoga mora ga tretirati kao osumnjičenu osobu, a ne kao krivca. Nije sporno da se radi o teškom i suptilnom zadatku pronaći mjeru između ova dva principa, ali upravo je to razlog zašto postoji neophodnost da poslove osoba koje su zadužene za odnose s javnošću rade osobe koje su vrhunski educirane na polju krivičnog prava i na polju odnosa s javnošću. Postupanje osoba koje nemaju iskustvo na tom polju može Tužilaštvu nanijeti veoma štetne posljedice. 
Princip 15 – Podrška medijskom izvještavanju

Objavljivanje optužnica i drugih relevantnih informacija koje se odnose na krivični postupak ili Kantonalno tužilaštvo TK, treba obezbjediti na jednostavan zahtjev i u dogledno vrijeme, ukoliko je to izvodljivo i ukoliko se radi o informaciji koja je u interesu javnosti.

Ovaj princip  predstavlja javno izražavanje želje  Tužilaštva da održi princip 1 odnosno princip koji proizilazi iz člana 10. Evropske konvencije, prava javnosti da putem medija bude informisana o aktivnostima Tužilaštva. Stoga Tužilaštvo treba obezbijediti mogućnost da mediji na jednostavan zahtjev dobiju informaciju, a isto tako da kroz svoje aktivnosti maksimalno smanji broj novinarskih upita koji mogu opterećivati rad Tužilaštva na način što će na transparentan način omogućiti novinarima da dođu do informacija koje trebaju biti javne. Ovaj princip je takođe izražen i u dijelu sudskog postupka i treba da se odnosi na sudove. Zakon o slobodi pristupa informacija u F BiH jedini je Zakon koji propisuje formu podnošenja zahtjeva za pristupom informacija. Ovaj Zakon je vrlo nepodesan i nepraktičan za novinare, on je za medije trom i beskorisan, jer medijima informacija treba odmah, a nekad im treba i «jučer». Doslovnom primjenom ovog Zakona mediji će biti veoma nezadovoljni i stoga bi Tužilaštvo trebalo imati sluha i na zahtjeve medija, a posebno za novinarske rokove. U tom cilju na prvom mjestu veća tužilaštva, ona koja imaju veći broj tužilaca i ona koja imaju u svom radu veliki broj predmeta, bi morala imati službe ili osobe koje su zadužene za odnose s javnošću. Osobe koje obavljaju te poslove moraju biti educirane, prije svega na polju izuzetno dobrog poznavanja krivično pravne materije i pravila i postupaka na ovom polju, a isto tako moraju imati i visok stepen edukacije iz oblasti odnosa sa javnošću. Informacije koje takve osobe daju moraju biti sročene na takav način da budu razumljive čitaocu, to znači da osoba koja daje informaciju mora krivičnopravnu terminologiju koja je suviše složena za čitaoca znati prevesti na jezik koji ovaj razumije, a to često i nije tako jednostavno. 

Istovremeno, osoba koja je zadužena za odnose s javnošću trebala bi biti dostupna novinarima i te osobe bi trebale odrediti vrijeme u toku dana kada ih novinari uvijek mogu kontaktirati, u principu, imajući u vidu novinarske rokove idealno je da novinari imaju nogućnost da kontaktiraju osobe za odnose sa javnošću početkom radnog dana i krajem radnog dana, jer vrijeme oko 17-18 sati je ono vrijeme kada se završava priprema članaka koji će biti objavljeni u večernjim ili jutarnjim terminima.

Pored ovoga, Tužilaštvo na transparentan način može omogućiti novinarima uvid u potvrđene  optužnice, a koje je podiglo Tužilaštvo, a jedan od idealnih medija za prezentiranje ovakvih optužnica jeste internet, pa ona Tužilaštva koja imaju web stranicu će se riješiti mnogih «muka» u odnosima sa medijima, jer oni uvijek mogu optužnice pronaći na web stranici. Prilikom objavljivanja ovih optužnica Tužilaštvo treba voditi računa o članu 8 Konvencije (načelo privatnosti) i u tim optužnicama ne bi trebali biti stavljeni na uvid svjedoci i oštećena lica kod kojih objavljivanje njihovih imena nije u javnom interesu. 

Drugi načini na koje se može novinarima transparentno omogućiti uvid u javne aktivnosti Tužilaštva i sudova jeste javno objavljivanje putem oglasne ploče, ali i interneta, sudskih ročišta, mjesta gdje će se održati ročište, javno objavljivanje na isti način saopštenja za štampu, organizovanjem konferencija za štampu, novinarskih brifinga itd.

Princip 16 – Zaštita identiteta svjedoka

Identitet svjedoka ne smije u pravilu biti otkrivan, osim ako je sam svjedok dao saglasnost za objavljivanje, ukoliko je svjedočenje već objavljeno ili je objavljivanje identiteta svjedoka od javnog značaja.

Javno objavljivanje imena svjedoka može veoma negativno uticati na njihovu volju i sposobnost da svjedoče, a posebno može imati efekat zastrašivanja svjedoka. Stoga, ni Tužilaštvo a ni mediji, ne bi trebali objavljivati identitet svjedoka osim u slučajevima kada je sam svjedok dao svoje prethodno odobrenje, ako je identitet svjedoka od javne važnosti (npr.nosioci javnih funkcija) ili ako je svjedočenje već objavljeno u javnosti. Mišljenja smo da ovakvu obavezu poštivanja ovog principa treba nametnuti i novinarima i da bi to trebalo spadati u pitanja koja ozbiljno vrijeđaju kredibilitet novinarske profesije ukoliko ne poštuju novinarski princip. 

Princip  17 – zabrana komentiranja sudskih odluka

U javnim istupima Kantonalno tužilaštvo TK ne smije komentarisati odluke sudova.  Zakon propisuje odnos Tužilaštva prema odluci Suda, njegovim pravima i dužnostima propisanih članom 45. ZKP F BiH.

Nakon saopštavanja sudskih odluka Tužilaštvo bi trebalo da se uzdrži od komentarisanja odluka. Takvo ponašanje neophodno je i u situacijama kada je zadovoljno sudskom odlukom, a i onim drugim, kada nije zadovoljno sudskom odlukom. U takvim slučajevima, nakon što se donese sudska odluka, Tužilaštvo treba postupati prema unaprijed utvrđenim pravilima i davati obavještenja za javnost koja su unificirana. U slučaju osuđujuće odluke gotovo da je svaka riječ suvišna, tu se može javnost obavijestiti da je Tužilaštvo nezadovoljno visinom izrečene kazne i da će u tom pravcu uložiti žalbu, ili jednostavno da se na sudsku odluku Tužilaštvo neće žaliti. U slučaju oslobađajuće presude Tužilaštvo ni jednom riječju ne bi trebalo komentarisati odluku suda. Svoj stav prema odluci Tužilaštvo treba izraziti jedino izjavljivanjem žalbe na odluku i jedino u tom pravcu se javnost može obavješavati, a klasični rečenični sklop koji se novinarima može izreći, jeste: nakon što Tužilaštvo zaprimi odluku suda i nakon što razmotri ovu odluku, odlučit će da li će ili neće uložiti žalbu. 

Svako drugo ponašanje bi predstavljalo uvredljiv način za komentarisanje jednog od osnovnih prava sudija kao i da nezavisno djeluju i postupaju i to bi predstavljalo svojevrstan pritisak na sudove. 

Princip  19 – Izuzetak od zabrane diskriminacije

Kantonalno tužilaštvo TK može uskratiti informaciju onim novinarima koji su u kokretnom krivičnom predmetu kršili neki od ovih principa ili su svjesno ili zlonamjerno netačno obavještavali javnost o pojedinim slučajevima krivičnog gonjenja.

Ako imamo u vidu činjenicu da ova oblast, pri čemu mislimo na medijsko izvještavanje iz krivičnih postupaka, nije normativno uređena u Bosni i Hercegovini, Tužilaštvo ima pravo ali i obavezu da se zaštiti od "prljavih" i senzacionalističkih novinskih natpisa i medijskih istupa novinara koji u svojim tekstovima grubo krše ljudska prava propisana članom 6, 8 i 10 Evropske konvencije. Iako je u našem društvu očigledno da se radi o masovnoj pojavi ne vidimo smetnje da Tužilaštvo s pravom masovno izbjegava određene novinare koji neprofesionalno rade svoj posao. Svojim ponašenjem organi pravosuđa trebaju vršiti i svojevrsni pritisak na medije ali i ohrabrivati medije da odgovorno izvještavaju u krivičnim postupcima, te da kroz svoja udruženja definišu profesionalne i etičke standarde, te da propišu sankcije za one novinare koji ne poštuju takve standarde. Kantonalno Tužilaštvo Tuzlanskog kantona ovim Protokolom i definisanjem principa koji se tiču pružanja informacija u vezi sa krivičnim postupkom izražava želju i spremnost da u cjelosti ovu materiju u praksi primjenjuje u skladu sa opće usvojenim međunarodnim i društvenim standardima, i u svojim budućim aktivnostima Tužilaštvo će poštovati svoje vlastite principe i zahtjevati od novinara da i oni poštuju te principe, a one novinare koji ih ne budu poštovali ćemo onemogućavati  da dobiju informaciju iz krivičnog postupka, ukoliko je očigledno da oni takve informacije zloupotrebljavaju na nezakonit način.

Stoga, ukoliko je u određenom krivičnom postupku neki novinar već prenosio netačne navode, posebno ako je to očigledno radio u zloj namjeri, ili ako je očigledno da izvještavanje novinara iz krivičnog postupka nije motivisano principom 1. pravom javnosti da bude informisano, naš stav je da svojim ponašanjem Tužilaštvo ne smije doprinositi medijskom neprofesionalizmu. 

